
Tarezzift

Iyzar n ulili axmi t id uymey zi marra
taliwin n Yeyzar n ulili.

Axmi t id zzyey am uceffay zi mayra
tinyiwin n umezruy n tmurt inu.

Axmi t id mjarey d tiydrin zi mayra
igran n Yeyzar n ulili ikrufen s tzawa n
unezwi d tzawa n walli.

Axmi t ggviy s tneyda n ucal
isneydent tcedyin n yiysan n yemjahden
irewyen aked idammen nsen.

Axmi t id ksey d tinewwacin
icewwaren zi tehwicin d tdekk*anin n
Yeyzar n ulili.

Smuney tent am tfust, ssarsey tt am
yict n trezzift yar tewwart n wul n tenni
ittexs wul inu.

Omar LMEDDAM
07-05-2014

ZRIY TIRJA INEK

Tessurfed tanebdat,
Tarwred as i wesqar.

Ira yenna ad cek iney,

Ad cek yarr d iyyed n ccencar.
Temcencred akids,

Teggid akids tizemmar.
Tcuqged yar zdat,

Netta iqgim ar deffar.
Tarnid Anebdu,

Zi irah iweddar.

Ma Iyzar n ulili,

S isefra inewwar.

Tirja inek d amuni,

D awardi s uneegar.
Tameggardut inek,
Tesnanned tt s isufar.

Wen tt ya iccen ad iggenfa.
Lehrak ur yegqim ad as innugar.
E€emmars ur iteggved,

Z1 tiggest n ufiyar.

Arah a yetri, arah!

Risseq gi tallest mara tessar.
Sexsi timessi,

Deg wul merma tekkar.
Asenti inek d asurif,

Issiyen deg igar.

lles inek d isufar,
Iggaren xef idurar.
Tudart inek d amezruy,
Xef twarniwin iseddar.
Laxart mara tewyi c,
Lemnahet inek ad teddar.

Asefru a yura t wezlawi €ebdellah Lmencuri deg
wammud nnes Imegrawen n tamja id iffyen deg useggvas
n 2006. Tagessist zriy tirja inek, asebter 79, iwarda ayi tt,
tgadiy t s wattas.

Wami yura tagessist a, ungal inu Anebdu, d wammud
inu lyzar n ulili, tuya ten ead d tirja, niy d asitem deg wul
inu ineddu ireddu aked tiyyita nnes. Maca, rexxu ungal
iffey d deg useggvas n 2014, maca ammud n usefru haqga
t jar ifassen nwem.

Tirja inu d usitem inu iwdey ad ten ssiliy s tidet s twiza
n imeddukal inu, d iselmaden nney imeqgranen di
tmesmunt n Ayt Seid i yedles d tyumi, zzaysen:
€ebdelmuttalib Zizawi d €ebdeleaziz €edda.

Tanemmirt
Eumar LMEDDAM

TAZWURT 1

Incuccer wul inu, nxessen yiman inu, wami xafi issars
umarir! ahudri tamassayt? n tezwarut n wammud a3 jar
ifassen nney lyzar n ulili. Mayemmi aya marra?

Iskety ayi d deg wussan n tiyri wami tuya ismun aney
uyerbaz ku ijjen mant tiyemmart i tuya iffaren; maca d
tinni d timitar timezwura i tuya iskanen tazdayt* n umarir
aked imunas d tarzagt n tudart iziden.

D wa d amarir n Ayt Seid ilulen ass n 05-05-1970 deg
Iyzar n ulili ; tayremt n Nnadur. Ayzar a i izzullen ad yili
d aduf n wedlis ines, ad isessu ulawen n yigen n tsekla
tamaziyt s umata.

Umatney Numid isrusa ac adlis a jar ifassen inek uma
imeyri®; ma ad tarmed zi tmeddurt a imzarazen®.

Deg ummuddu’ nnes zeg uyfir yar uyfir® n isfra, ikkes
azuymet d mezri illa yars wami idwel yar tansa mani izra
tfawt issudem cal n tmurt ines itwattun; tamurt umi
ggudin® igmiren, fesyen xef idennad d tiwecca amek d

L Wenni itmuden izran.

2 Résponsabilité

3 Adlis n yezran (recueil)
4 Relation

5 Lecteur

& Commune

" Voyage

8 Azgen n yezli (Vers)

° Ktaren

isken?! takayt? ines s urubi d uxeyyeq xef bettu n Umaziy
d tlelli d umezruy d yedles d timmuzya d Timaziyin, d
uzedduy? ines aked yellis n tmurt, amek d izetta* gi tira
ines tawlaft n wezwag d unejli yar barra, wenni issufuyen
aterras xef weeban ines, manaya itijja t ad iggved zeg
yimal aberkan.

Maca idegg¥l d vyar useynes d tikli s waddud
icewwaren, igqar d tina d tibridin i izemren ad ssufyent
aydud amaziy zeg usettur® d tallest i di ittidir.

Deg uneggar nettaf amarir nney itidar d targazt n ca n
yewdan yifen® yin izzidren” sadu n wesfar d arhaj i
issayen tamettant® issufud itt i ku ijjen irezzun ad issikri®,
ad iqoas azwu® immurdsen deg ujenna n Arif isizzen.

Ayyuz i umatney Numid... Tikli tazegrart.

Anessis inek ad yay ad issiy.

Nfararey, maca isul umuttel...

Yura tt: €ebdennajim LMURABIT gi Tanja.
Ass: 23-02-2001
Ittemsasan aked 10-02-2951.

L lscen.

2 Minzi nettaca

3 Tiyuni (Relation)
4 Tisser

5 Ifri.

6 Hsen

" Isbaren

8 Laxart

® Respirer

10 Arrih

10

TAZWURT 2

Itcxmi neqgar ga tamaziyt zi ira tissraw, trah ad teqqur,
ad tazey, uka kkaren d aytbab ines, ad dags d arren buhber.
Ad as d agmen aman zi tisi n tmurt n yuzyen. Ur lli neqgar
it d acettih, niy d axarrig, maca, neqgar it s ict n tidet tizdig
am waman n tala.

Tamaziyt deg iseggusa a imeggura tetwaksi gi turutin n
aytbab ines. Mkul ijjen muk tt izar. Muk yars itxezzar.
Muk tt idarren jar n wanyiwen ines. Muk dags itaf tizid niy
tazyudi n titijjan ad yarni ad xafs yarzu gi mkul tiyemmart.

€umar Lmeddam d ijj n utarras zi yina. Netta d azraywi*
d ungali?. Itegg tizemmar d timeqgranin deg igar n tussna
tamaziyt. Iketsi manaya gi lallay n wul ines, minzi netta
iwwed ad issen ga tirmect ines, d nettat ig illan d ayemmus
n yexsan ines.

Azraywi deg udlis ines lyzar n ulili , izzeg d tawengimt
ines zi tmazzagt® n tmaziyt d lallav n izewran, manis
teymiy. lgga tizemmar ad issiwel xef wattas n tmeslayin
iggnen yar umezruy n Tmazya, bla ma ad ittu ad issiwel
cway xef arrida d uerag.

1 Azraywi niy izraywi: awal a iqqars d zi izri: wen itmuden izran:
azrawi, maca, dduktur Muhemmed Serwal iqqar belli izraywi niy
azraywi illan nican.

2 Wenni itarin ungal .

% Tinyi niy tanya.

11

TALYA! N ISEFRA

Mala nxemmem cway jar n tefriwin di talya n isefra di
Iyzar n ulili, nttekk gi ci n isefra illan d izegraren am
« Amsawal n tawmat » di Ilan 58 n yezlan. Ntekk eawd
deg yinni i illan d iqgudaden am « tadbirt n ddcar inu » di
Ilan 18 n yezlan, d min d yusin d anammas am « Tala bla
aman », di llan 34 n yezlan .

AXARRES

Mala narzu jar n tefriwin n lyzar n ulili ad nexzar miked
itxarras uzraywi, min xef d itawi. Ur Ili d icten niy d snat
n tmeslayin miked ya nekk zdatney. Ntaf azraywi nney
indar tittawin ines yar umezgaru n umezruy amaziy, uka
yusi d amenni itxarras, ar ami d iwwed yar umeggaru. Ma-
naya ntaf it deg usefru a « Aydud itwattun »:

Amezruy n Yugerten

Xef uyis ibedd ixezzar
Amezruy n Yuba d aryaz
S uxedmi d azegrar,
Amezruy n £ebdekrim
Ayrad n idurar
Amezruy n Umaziy
Itwarin xef tsudar.

L Forme
12

Ntaf eawd ameddukel nney ( Numid) gi wattas n isefra
d yusin deg udlis ines, ittettar, niy issitim ad yili d tifawt
gi tallest issaren. Amuk yarezzu ad yili d tafuyt d iggaren
xef umezruy ines amaziy, zi ira texsiy, iqgim yir usegnu d
abarkan ittawi ittarra xef tmurt n Tmazya. Ad nyar min ya
ini daniti di tgessist «ksi ayi a asemmid! »:

Ksi ayi a asemmid!

Xef weerur nnec ssni ayi!
Awiy ayi akidc d assam,
Var tmeddit siy ayi!

Siy ayi d tifawin,

Di tenyart n tlelli.

Ar ya ini:

Ksi ayi a asemmid!

Xef weerur nnec ssni ayi!
Ad iyyarey d tifuyin,

Xef tidet mara texsi!

Zi nessiwel cwit xef umezruy amaziy iggimen d
tifqgaet deg wul n uzraywi, ruxa ad nessiwel cwit xef imu-
nas nnedni t izedyen: imunas n ueraq d arrida, niy tayri.

Mala negga cway n tzemmar narzu deg isefra n lyzar n
ulili, nettaf niy nyelliy xef uzraywi, maci issiwel yir xef

13

umezruy amaziy d yemxumbar ines, uxa issyed. Maca net-
taf it indew yar ci n tmeslayin nnedni: Aeraq nettaf it izdey
s tidet gi lallay n Lmeddam €umar. Igga dags irutar uyan
as X tsa d tarut. Nettaf manaya gi « tamurt inu »:

Tamurt inu ma s uyil,
Akidm msafadey!

Ad fey abrid,

Yar urumi ad arbrey.

Nettaf deg usefru a, azraywi issawal (xef yixef ines niy
xef ci n yij nnedni), waxxa yarezzu ad iearq, niy ad itlee,
maca, itgama ad isxa zi tmurt ines, lebda issitim ad yars d
idwel: Iggar manaya deg izlan a n d ya yasen:

Tamurt inu melmi,

I yarm d ya dewley?!
Melmi daym ya zarey,
Tilelli tezdey?!

Azraywi ur ijji mi xef ur issiwel deg lyzar n ulili; issi-
wel xef tudart n umaziy, xef umezruy, xef utlas. Maca, ur
ittu ci ad issiwel xef tayri t iqqden deg wul ines, ixarbicen
nedfen as, melmima ixemmem, niy ixarres gi manaya. Iksi
d manaya akids zi temzi, necnin nessen arrida n temzi
ttyima lebda teddar gi twengimt n utarras muk ma illa. Ad
nexzar min ya yini deg uyezdis a:

14

Tessijj d xef wul inu,
Am leswin n unebdu.
Uciy akids d asemmad,
Maca ikka iedu.

Ar yayini:

Tyil ayi d amsagar,
Akidm amezwaru.
Zixenta d amsafad,
Akidm ameggaru.

Mala narzu deg isefra n umeddukel nney, nettaf it ad
yarennu issawal xef arrida deg isefra nnedni, maca nyelliy
xafs deg yij n usefru « tadbirt n dcar inu », tarennu as arrida
deg usendef. Minzi marra min ira issitim, iffey as rid
amenni:

Tadbirt n ddcar inu,

A mm wazri acedbi.
Tessendfed ayi deg wul inu,
lhercen zi temzi.

Ar ya ini deg izlan a:
Asca min tuya yurjiy,
Iffey ayi rid amenni.
Tadbirt n ddcar inu,
Tedwa ssin war tarsi.

TUTLAYT

15

Zi d nenned xef isefra d yusin deg wammud n uzraywi
nney. Nezra mi xef issawal, d imunas i t izedyen. Yarney
ma ad nessiwel eawd xef tutlayt minzi immud isefra a.
Mala nexzar mseqgem s minzi immud uzraywi isefra d
yusin di lyzar n ulili, ad nemsagar akd ci n wawalen ira
iwwi ten wadu zi tutlayt tamaziyt (Amezruy, aydud...).
Netta, igga tizemmar d timeqqgranin ad ten d yarr yar uraq
nsen. Awalen a, ira itwasefden zi twengimt n weydud
amaziy. lqgim uzraywi nney itxemmim, yarezzu, ifarren
zi tutlayt ines min illan n miden, am wen ifarrnen azru zi
tezyawt, huma ataf ad teqqgim tutlayt tamaziyt d ict n tut-
layt teqquir.

Mala nusi d ad nxemmem cwit, nettaf yars ict n tesyart
d tameqqgrant gi manaya. Minzi asefru d manaya t itxessan
ad igg: ad ijj tutlayt ad teqgim lebda tizdig.

Xef yij n uyezdis nnedni, ntaf azraywi itegg tizemmar
ad issidef deg isefra ines ci n wawalen, xayli ur zzagsen
ittid. Maca iketsi ten, minzi aga ten ead ddaren, tsaran X
tmurt n Tmazya. S umedya, nettaf it iketsi awal “imi”,
itijja “agemmum?”. Maca, ur lli awal “agemmum” ur d as
d yusi xef Ixadar, netta d awal “imi” i d as d yusin deg
ubrid n usefru. D wenni d awal d as d immarsen deg usettef
n yezli huma ataf ad yili d izli. Manaya yusi d gi tgessist
Iyzar n ulili izli wis 12,

Nzemmar ad nini ga umatney Lmeddam Eumar, iwwi d
ict n tutlayt teqqur di lyzar n ulili , teqseh cway xef wen
ur yar illi uratar deg yigar n tmaziyt.

16

Umatney azraywi, igga ijj n usurif d asebhan deg yigar
n tussna tamaziyt, iksi asfed deg ufus, iggur, yarezzu xef
min d as iweddaren. Issagar it d tisugar. Isrusa t d azru n
tisi, mi xef ya issiliy niy ad issuela tamaziyt.

Iyzar n ulili, d ict n tesmudt n isefra d itwarnun yar
tsedlist n tsekla tamaziyt. D ict n tseklut n wawal i wen
yarezzun ad iccur tawengimt s min iggnen yar tsekla. Ad
issen min ira ur issin.

Nessitim ad yili lyzar n ulili d ict n tummizt n newwac
deg ufus n umadal.

€ebdellah Lmencuri
Tanja 26-11-2006

17

AYDUD ITWATTUN

Usiy d yarc d asemmid
Issarjijin idurar,

Ulyey d akidc d alayi

Zi tmijjawin n izuyar,
Hnunnyey d yarc d ametta
Zi tittawin n uhenjar,
Zelyey d s ict n tebrat

N yijj n wamur! imyar,
Amur n yezmawen

D tyaydin n wezyar.
Amezruy nnes d azegrar
Di tmurt iwta azwar.

Amezruy n Yugerten

Xef uyis ibedd ixezzar,
Ibedd deg webrid n uhewwas,
Am yizem izehhar
Amezruy n Yuba d aryaz,
S uxedmi d azegrar

Isugg am uyilas,

Xef uhewwas amezwar
Id izwan aman,

Ad ihewwes tibehhar.
Amezruy n €ebdekrim

! Asmyar n tmurt

18

Ayrad n idurar,

Irefsen ahewwas

Yarr it d igedwar,
Istebbeg it zi ledcur
Am weqzin immuzzar,
Ifaren it am ijarwan
Immurdsen deg yeyzar.

Amezruy n Umaziy
Itwarin xef tsudar,
Itwattu di tyemmar

S usinef! d wesnuffar,
Isyemy d tameccint
War kids yuci uwessar,
Iqgim d limart itwattu
War t iqggar umehdar.

Usiy d yarc d tawmat

S twengimt inu teyyar,
Usiy d ad ac iniy:

- Aydud nney ikkar
Izzerz acal xafs itwaggen,
Netta amen iddar

Yused ad issiwel,

S yiles nnes d azegrar

! Min nettejja xef tama
19



IYZAR N ULILI, Omar Lmeddam  £%%cO | SHEHL, M8CoO HCEAACLC

Ad yini amezruy nnes,

Zeg umezwar ar umeggar.
09-1994

20

TANEWWACT ISSRAWEN

Yennej xef wulawen

A ajdid in ittawen!
Abrid nnec d asennan
Yarc ad ac bbyen afriwen!
Cek lebda tellid

D areqqas jar wulawen,
Alik ac izli a

Uriy t s imettawen,
Yennej it d inixsisen

| tnewwact issrawen,
Gg ast disegsan

Xef tudart n iyezzimen,
Sruba t s llya icnan

D tniyt n ixeyyigen,
Atay ad tidar ussan

N temzi icewwaren?,
Idwin deg ujenna

Am tarja yiziden,
Idewlen d tihuja
Twannant d iwalen.

Yennej xef wulawen
A ajdid in ittawen!
Abrid nnec d asennan

! Isebhen
21

Yarc ad ac bbyen afriwen!

Ini as min d am imsaren

A tanewwact issrawen?

Ini as ma ead teddared

Niy skuttfen cem isiwanen?
Ma ttun cem waman?

War d am sesswen izewran?
Ar ami tdewled

Am uyedduy icemden,

Yar uylen ussan inu

S imurar izelyen,

Imurar n tayri

D imunas d yeswingimen,
D wul inu iyezmen

Lebda d isendifen,

Xmi cem ttidaren

Ilsawen iteqgsen.

Yennej xef wulawen

A ajdid in ittawen!

Abrid nnec d asennan

Yarc ad ac bbyen afriwen!

Ini as a tanewwact

Mammec d am d usin imedlan?
Ma d cem i ixsen?

Niy din wi cem izzenzen?

Ar ami d tewdid

22

Deg webrid i wuccanen.
Yuza yarm wesfarnen

Zeg wudem n isiman,
Tedfared tadsiwin®

Zeg igemmumen n ibayliwen,
Tejjid ayi dwiy,

Deg ujenna akd usiwan
Surey di tmurt,

Di war tennden yewdan,
Tamurt n wamziwen

Issun s isennanen.
09-1994

! Tadehhact
23

MAMAS

Mamas, a tayeddut!

A tasekkurt iweddaren!
Addud nnem d azemmur
Iwtin izewran,

Azri nnem d amezruy
Immuden s imenyan,
Tifawin nnem d ayemmuy
Issaryen deg ijenwan?.

Izzuyet icem usimi
Immexsen di tsennadt?,
Yurja cem uderyal
Issrufa m am tifawt,
Izzuymet icem wemziw
Indi am tasarrawt.

Tessdel xafm tyirdemt
Tezli am s wexmar,
Kkarent id tharyadin
Yedrent id icarcar,
Ibbarcen d usinu
Inesses d s inuzar,
Harcen d wuccanen!

L Asget n ujenna
2 Ihrucen nni di ssunnuden ahdid

24

Argben d xef wedmar,
Aymuzen am iliyzam
Accaren am tizzar,
Eerfent! id yar Mamas
Am tyaydet n wezyar
Ttnedraf deg yezra,
Tesyuyyu deg ujenna :
“Mani tellid a baba?
Mani tellid a imma?
Mani tellid a uma?
Mani tellid a ultma?
Unnden ayi d wuccanen!
Swiewieen marra!
Arezzun ad ayi yarsen
Ad ayi aylen s tezra,
Ad ayi bdan jar asen
Am uyenduz n tmeyra,
Ad t ccen tameddit a
Ad t ccen tiwecca.”

Hutten d xafs wuccanen
Ufin xafs taysart,

Ggin tt di texxamt,
Arnin xafs tasyumbart.
Jar wezlan ttfarfar

Zi teymart yar teymart,

L Uzzlen

Am tbareddant di tefdult!
Ttmurdus ttraja tamennawt,?
Ula d ijj ad tt iyawel

Waxxa ha s Ixezrat.

! Ayarwid n thendiyt neddyen zzays i yejdad
2 Laxart

BETTU

Bettu nnem d ayezzum
Deg wul inu izdey,
Bettu nnem d acemmud
S uhaduq nnes nzerfey.
Mayemmi dayi tejjid
Xef tmessi twadarney?
Ma tyil am war lliy
Sadu ucal twanedley?
Tejjid ayi xef tmurt

D agedwar tmarriyey,
Rid inu ad uyurey

Rid inu ad qgimey.

Bettu nnem d ayezzum
Deg wul inu izdey,
Ssitmey cem d tifawt
Di tallest ad cem zarey,
Trajiy cem d arbu

Di tesmed mala fedrey,
Ad tessuded d leswin

L4¥0 | BUTHE, M8CoO HEEAANGLC

Deg unebdu mala hrullyey?,

Ad ayi tarr d awal
Deg webrid mala teleey,
Ad tnessess d aman

! Dewwxey

Di tala mala tuzey.

Bettu nnem d ayezzum
Deg wul inu yezdey,
Waxxa tigg"j d xafi

Lebda ad cem daffarey,
Ad cem ariy d izli

Di tmeyra ad cem yenjey,
Ad cem ariy s tfinay

Deg wezru ad cem arecmey,
Ad cem ggey d tamrist
Deg yiri inu ad cem ayley,
Ad cem zzuy d asafar!

Deg wul inu ad cem snuffarey.
01-1995

! Ddwa

TALA BLA AMAN!

Neccin marra neffud
Nitni aman d iyezran,
Tessizyem ten xafney
Zegg~ami nella d isiman,
Tesxesyem xafney tifawt
Teshuccem d xafney itan,
Ccin aysum nney,
Mmaremcen ula d ixsan
Swin aman nney,

Tisessi n ileyman.

Neccin marra neffud

Nitni aman d iyezran.
Tennam aney: “rajam!

Ad fesyen ideflawen

Ad awem neska® tala,

Ad teccur s waman

Huma ad teksem fad,

Ad tsesswem ula d igran.”

Neccin marra neffud
Nitni aman d iyezran.
Neccin nejjiwen fad

1 Nebna

Tala war days bu waman,
Tala nni din teskam'?

D ict n tala bla aman,

Tala nni din teskam

War telli d kenniw tt iskan,
Skan tt ihewwasen
Zzuyaren kenniw s iseywan,
Tzelyem s tudart nney
Netwaysi yar imedlan,
Tejjim aney neffud

Nitni aman d iyezran,
Tarezzum ad nsew

Zi tala di war Illin waman.
02-1995

L Tebnam

IFLILLES

Iflilles ayujil

Di tallest ttemhafid.

Mant abrid ya tedfared?
Mant tasmudt i teksid?
Ma tedwid deg ujenna?
Ma xef tmurt i tarsid?

Ma ad tdewled yar deffir?
Ma yar zzat ad tarnid?
Ma ad tended xef ufusi?
Ma xef uzelmad i tekkid?

Iflilles ayujir

Mant amnus i teksid?
Zi temzi cek tettrud

D asdu teshissifed,
Tewti d di tafriwin

Ad tlemded ad tedwed,
Tsured di tmaddiwin
Tyil ac ad tirared,
Irarent zzayc fuleclee
Jjint cek ttnezbared.

LAYAS DI TIWECCA

Surif id yarm ggiy
Ircem s tamara,
Itwazzu s lwehlan
Itwassu s umetta,
Ihnunny d zi temzi
Tewsar akids teyma,
Itwazzy d zi tudart
Laxart akids tura.
Abrid id yarm uyurey
Ilellec s ugetmar,
Itwanned d tikbibatin®
Xef tdudin n iseggusa,
Uyurey tid s yijj n udar
Nettwey zi ssa yar da,
D idurar i arbuy

Xef weerur inu inwa.
D iyezran n ifiyran

| ya zwiv a immal

D iriinu itwazemman
Tetwanned as tlefsa,
Melmima negfey

Ili teqges ayi di tmijja.
Ggurey d yarm di tallest
Cem d itri deg ujenna,

! Tayanimt n ifilan

Tifawt nnem d asitem

Xef wulawen temsebda,
Ulawen igenden

I xef d ggnen tiwwura,
Necc twaliy cem d anessis
D ameggaru di tala,

Iggur d yars unebdu

Iffud netta lebda.

Ksiy deg udar inu

Ad alyey tibuda,

Di tgiccat i tellid

Ad cem d awdey tiwecca,
Leewelt inu d layas

Ad daym t zzuy d tibehhar,
Ad t sesswey s umetta

Ad iymi d tizemmar,

Ad zzaysent nekkes tisudar
Iyemyen di tarya

Huma ad azzlen waman,
Deg izewran n tmura

Ad bbirrhen® wulawen,
Itwattun di tyemmar

Ad sfirnen isiman,
Xeygen nitni, mayar!

Ad dwen yejdiden,

L Ad farhen

Xef isekvlal d yezra
Ad yennjen xef tlelli,
Xef mmuten imezwura
Ad issud umeksa,

Xef ubadu di temja

Ad xafm yini izlan,
Cewwaren a tiwecca.
04-1995

tLecjur

IYZAR N ULILI

Ini ayi min d ac imsaren
A lyzar n ulili?

Ini ayi ma llyen cek wussan
S yelsawen n tmessi?
Ma thelw icek tmurt

S ujegmim n ufadi?

Ma swin cek isemmiden
Niy tyelyed sadu yejdi?
Niy tiwed icek d tewsar
Cek ead di temzi?
Tessizey ac izewran
Tezzelf ac ula d imi'!

Ini ayi min d ac imsaren
A lyzar n ulili?

Amnus nney imyar
Isfuffi d s tarzugi.
Ttwaliy temzi inu,

Xef ubeddur nnec tefsi
Tudum xef wul nnec,

Di lallay i teyli
Tetwanzey? aked waman,
Itwazyen zi melmi

L Agemmum
2 Tettwabexxar

Sekfen tt iseggusa,
Aseggvas yar wennedni.

Ini ayi min d ac imsaren.
A lyzar n ulili?

Cek izrin amezduy
Izwaren dayc iymi,
Siwel ayi xef umekraz®
Dayk izzun imendi,
Siwel ayi xef umezruy
Xef arezzuy zi melmi,
Siwel ayi xef yemjahden
Yuzzlen xef Ibarrani,
Issendwen irawen

D izellifen n tayyuli.

Ini ayi min d ac imsaren
A lyzar n ulili?

L4¥0 | BUTHE, M8CoO HEEAANGLC

Mammec ya ggey ad cek ttuy?

Necc ymiy dayc d asimi
Twaliy cek zi laggaj,
Tigg“jed lebda xafi
Maca necc texsey cek,
Zriy dayc tilelli

Aqgac azul inu,
Uriy td ijj n yezli

L Afellah

Ssmey nnes d idammen

Tira nnes d tayri.
05-1995

AMSAWAL N TAWMAT

Ssijjey xafs zeg wefray
Arjijen ayi idaren,

Nniy as: « - A tanewwact
Ifaryen s buycukdan!
Iggimen d ilayan

Di tmijjawin n irajan!
Usiy d ad am cetciy

Zi wi d aney ibdan,
Ussan inu tmuruden

Am umured n icefrawen,
Tudart inu tecmed
Tedwel d isefdawen,
Alik am ul inu

Sufey zzays leyben!»

Tenna ayi: « - A umal
Ussan inu fesyen
Yelyen d inixsisen,

Di tmurt n inuriyen
Tudart inu tarzeg,
Tirid® s imettawen
Smercen ayi s uyil

S imurdas d wamziwen,

L Tettwasird

Yarsen xafi agaftan
Ssirden ayi bilun,

Witin xafi afray

S tzeggvart d isennanen.»

Nniy as: « - A tanewwact!
Amnus nney d iwezwizen
Tamza d aney iffzen,
Tarra aney d ifetwizen
Cem tessdel xafm tallest,
Necc ksin ayi isesmmiden,
Arrin ayi yar deffar

Yar tudart n isemyan,
Ssiggvjen cem xafi

S idammen d imenyan.»

Tenna ayi: « - A umal
Zider! i lemhayen!

War gettee bu layas,

Zeg wussan d ya yasen
Tafuct nney xa ad tali,
Deg ujenna izdigen

Tidet nney xa ad tessijj,
Zi tmurt d iyemmuyen
Xa ad dewley yar yemma,

L Shar

Yar tembirt! inu icewwaren
Ad mudey izerman
Di tmurt inu icnan.»

Nniy as: « - A tanewwact!
Izzuyten wulawen!

Aqga cem di twengimt inu
Am idammen deg izewran,
Isem nnem ad t ariy

Di tenyart n isiman,

Ad tarcmey d izli

Di temjiwin? n iniltan,
War t itettu umeqgqran

War t itettu umezzyan.»
06-1995

I Ttasila
2 Asget n tamja

AMSAGAR AMEZWARU

Tessijj d xef wul inu
Am leewin n unebdu,
Uciy akids d asemmad
Maca ikka iedu,

Tyil ayi d amsagar
Akidm amezwaru,
Zixenta d amsafad
Akidm ameggaru.

Ma war d ayi tezrid?
Ma tyil am necc d azru?
Tekkid dayi teedud

Am usennan n wuzzu,
War dayi tennid! War d am nniy!
Tehharewced ul inu,

Mli ya dayi d texzared
Ii ibbirreh wul inu,
Maca cem tedwid
Tweddared deg usinu.
Tejjid ayi uyley

Yar iseywan deg wanu,
Ad dwey war zemmarey
Deg usemmid dayi isneddu,
Ittawi dayi ittarra

Amecnaw ijj n wesdu.
07-1995

TAMURT INU

Tamurt inu d tabhirt

War d ayi tewcid ad ccey;,
Tamurt inu d tala

War d ayi tewcid ad swey,

Tamurt inu d tirja.
Mechal daym urjiy?
War daym arriy mezri
Waxxa daym i gmiy,
Iwyey daym arriy

Xef idurar nnem ssariy,
Xeyyqgey daym bbirhey
Ruy daym dsiy.

Tamurt inu ma s uyil
Akidm msafadey,

Ad ttfey abrid

Yar urumi ad arebrey,
Ad arzuy xef weyrum

D buheyyuf ad t tawgey*
Ad zwiy ill?,

Am wejdid ad dwey

Ad swey zeg iyezran,

1 Ad xafes azzley
2 Lebhar

Xef wedfel ad ttsey
Ad ssumtey imunas,
S utamar ad dley.

Tamurt inu melmi
Yarm d ya dewley?
Melmi daym ya zarey
Tilelli tezdey?
10-1995

LAXART D INURIYEN

A addud n ikecwad!

A iyembab issrawen!

A ulawen ihruran!

A iceddisen illuzen!

S temyarin d yeryazen

S imezzyanen d imeqgranen,
Twattun d ihumar?

Di tmurt n imedlawen.
Tiyuyyiwin d yezzifen
D usmubhart d imettawen,
Ajjaj d wassam

Inuzar d ideflawen.
Lehrac d iyezzimen
Zedyen deg yelmawen,
Laxart d inuriyen

Di tmurt n ibarcanen,
Idewlen d inurar

| usarwet i icemlalen,
Nitni zeg yij n wezwar
Jar asen d imenyiyen.
Ha win zeg izelmaden
Ha win zeg ifusiyen,
Lexfif d Ibumbat

Deg yegran d ixeccaben.

L Asget n uhimur

Idammen d iyezran
D wattas n iyujilen,
Tijjal d iwessura

D ubaru itewwijen.
Munen d tihimriwin
Trajan wi d ya yasen,
Ad izley s ileqwaz

N weyrum n iciren?,
11-1995

! Isekkar arriht, ikkiccu.

KSI AYI A ASEMMID

Ksi ayi a asemmid

Xef weerur nnec ssni ayi,
Awi ayi akidc d assam
Yar tmeddit siy ayi,

Siy ayi d tifawin

Di tenyart n tlelli,

Ad ksey tartiwin

Zi tittawin n uraji.

Ksi ayi a asemmid

Xef weerur nnec ssni ayi,
Ad fethey deg umzruy
Deg uxeccab n tidjit,

Ad arzuy xef yizem

Di tmurt mani inti,

Ad as utey izewran

Deg ucal mani iymi.

Ksi ayi a asemmid

Xef weerur nnec ssni ayi,
Ad iyyarey d tifuyin

Xef tidet mala texsi,
Tidet n wayrad

Itissigen am tziri,

! Min d jjin imiriwen nney (lejdud): < _all

Ttya nnes d iwalen
D tutlayt war ttmetti.

Ksi ayi a asemmid

Xef weerur nnec ssni ayi,
Ad ssufyey tayerma
Itwaxemren deg ifri,
Tayerma n umezwar
Itwasefden s umenyi,
Tetwarcem d tiseynas

S warey war ifessi.
12-1995

MMIS N TMURT INU

Huzen cek yar deffar
Ya memmis n tmurt inu,
Huzen cek d ayujil
Am yijj n wesdu,
Unden as d isiwanen
Ad t xemren deg usiru.
Ssarbun ac tisudar

D tisumad xef weerur,
Smurdsen dayc awal

S ucencer d usendu,
Xargen ac tasarrawt
Uylen cek yar urtu,

ljj ittru xafc

ljj iccat ac deg wuru.

Min d asen teggid

A mmis n tmurt inu ?
Marra teggid t nnit,

S imettawen d djwaru.
Cek icarzen tamurt
Tuymed d zeg wanu,
Cek ihdan iymiren

Di tejrest d unebdu,
Cek issarewten imendi
Tezwid t deg wendu,
Cek iharyen tazemmit,

D yewzan d zembu

Nitni iwyen t d awardi,

I midden s walu.

Min d ac jjin i cek

Ya mmis n tmurt inu ?
Ha Ixezrat n beryezdis

D tallest tedla tessu,

Xemmren cek di tesraft
D wakud? xafc iseddu,
Snuryen cek di temzi
Zeg wass amezwaru.

01-1996

! Lweqt

TURJIY CEM ...

Turjiy cem d aman

| ttazzlen deg yeyzar,
Turjiy cem d adfel
Itwassun xef idurar,
Urjiy cem azyat

Ad cem urjiy imal.
Cem d anaruz! inu
Izzuzzaren iweddar,
Cem d abrid inu
Izelyen izzuggar.

Tzedyed deg wul inu

Am waman di leenasar,
Am yetran deg ujenna

Am idammen deg wezwar,
Cem war d ayi tcawared
Necc war d am nniy mayar ?
Teymid deg wul inu

Am wesdu n wedbar,
Isgam din afar

Itett din imeyyar.

Necc trajiy tiwecca

Trajiy imal d frimal,

tLayas

Ar ami d as imyar wafar
Uca iruh iffarfar,

Ismeh dayi idwa

Necc war yari bu wafar.
03-1996

TAFUCT WAMI TEYLI

Tafuct wami teyli
Tareddef itt ula d taziri,
Tayyut tedla tamurt
Tehbed tarra tiri,
Tameddit terda tallest
Tesyumbar s tiggvdi,
Tiwi d akids aqucceh
D ugarrem d useydi.

Tafuct wami teyli
Issendy d ulili,
Issendy d s tarzugi

D newwac n unuri,
Imyar deg umessuci
Iseillet! tazyudi,
Issraw din benneeman
Immexs dinni wazri.

Tafuct wami teyli
Tamza tarra mezri,
Tarra aney d imezlad
Ttekk da xafney tezli,
Tedfes layas nney

! Issurdes

Tizy it di tmessi,
Tesdel xef wussan nney
D tifawt lebda texsi.

Tafuct wami teyli

Tamza tarra mezri,

Imyar as usiru

Igdar as ula d iri,
Tesmuhart xef iyussan

N isiman i tehri,

Tarzem d yarney ajegmim
Tarezzu min ya tarni.

Tafuct wami teyli
Tareddef itt ula d taziri,
Teyli akids tlelli

Di tesraft arrin xafs isri,
Yemyen d xafs isemyan
Ggin iyembab nnedni,
Din uccen yerda ilem

N tedbart i isnuri.
01-1996

L Tedhi t

JEKKU N TWUCT

Jwa d a tawuct jwa d
Xef umezruy n imezlad,
Aydud n iniltan

I izzillizen i yejdad,
Adar nsen d azirar
Asurif nsen d aqudad.
Jwa d zi tyermin

Umi ssirden isidad,
Zzun daysen isennanen
Dlin ten s iyarwad.

Jwa d xef tsekkurt
Iswarden i weyrad,

Am teslit immutnen
War d as ssirden aridad,
Arefsen azri nnes
Netyen t s ifurad,

Jwa d a twuct jwa d
Xef tira yuran s ikecwad,

Xef wudmawen n icudad.
05-1997

AMEZRUY | SNUFFAREN

Min yarecmen xef wezru
War t isfessi unebdu,
War t ijarres wedfel

War t iseffed unzar,

Min yuran s tidet

War itekk ieeddu,

War inetti s ucal

War t itiwi yeyzar.

Amezruy i snuffaren
Am tafuct iffar usinu,
Ha ad issud usemmid
Uca ad t isfafar.
Amezruy i snuffaren
Deg yefran xef ubadu,
Itwari d isekkilen

Xef wudmawen n tsudar.
Itwagg d tiseynas

S warey d amenzu,
Itwaska d iyrimen

Xef wudem n wakud azayku?,
War t ttiwed laxart

Waxxa netta iwsar.
06-1997

N zik

TILELLI

Jar tallest d tallest
Twaliy cem d itri,
Itareqrig deg ujenna
Ireqq ixessi...

Swizzdey yars s uzelmad,
Swizzdey s ufusi,

Ifassen d iqudaden
Ifadden wdan ayi.

Jar usinu d usinu

Twaliy cem d taziri,
Tifawt nnes tesnudem ayi
Azri nnem inya ayi.
Arezzuy ad yarm dwey
Afar walu yari,

Lagg“aj nnem yuden ayi
Cem d asafar sgenfa ayi!
Ades ayi d s wudem nnem
S yiman nnem zdey ayi!
Necc d cem a tilelli!

D iyedduyen n tayri

Ad negg afus deg ufus,
Ad nazzel di lefyafi

Ad nezzu tinewwacin,

Ad nemjar alili.
07-1997

ILLIS N TMURT INU

Illis n tmurt inu
Tudart nnem tusus,
Jjin cem di tyemmar
Teshissifed i wemnus,
Tarrid tt xef uxeyyeq
Yudef akidm ar uyus,
Qqgnen cem s iseywan
Rebzen cem s uharkus,
Ssirden am ixartiten
Umsen am amirus,
Zzuyaren cem yar ugadaz®
Zzenzen cem s leflus.

Illis n tmurt inu

Tudart nnem tusus,
Arrin cem d tayya
Tarebbred s udar d ufus,
Arrimet nnem tezdem
Armeh nnem ifsus,
Nyin daym tizemmar
Tdewled am ufillus,
Irezzu ad idew

Afriw nnes yudrus,

Netta iqgim illuz

Ittraja aleqquz.
07-1997

TADBART N DDCAR INU

Tadbart n ddcar inu
A mm wazri acedbi!
Tessendef ayi deg wul
Ilhercen zi temzi,
Teffarfar aked wadu
Tedwa necc tejja ayi,
Dwiy yar Tanja
Abrid inu izli.
Tadbart n ddcar inu
Qa dinni ya tili,
Amsagar akids

D tamment i ya yili,
Seeea min tuya urjiy
Iffey ayi rid amenni.
Tadbart n ddcar inu
Tedwa ssin war tarsi,
Tedwa yar Hulanda
Tesfed aked yetri.

ILICEMD ILL

Ilicemdill

Necc ad daym fethey,
Ksi ayi xef waman nnem
Uyak necc fsusey!
Shinneb ayi s ifassen nnem
Jar asen ad zzley,
Tegged ayi hellararu
Atay ad nnudmey,

Ad ttuy imunas

D tfeqgae zi hercey.
Sezwa ayi yar ujemmad in
Mani war ssiney;,

Awi ayi yar lagg“aj

Mani war txeyyigey,
Mamec d ayi nnan

Tilelli din i tt ya afey,
Tmecced acewwaf
Ttraja ayi ad d asey,

Ad as d awyey aridad,

D tanemract ad tt ggey
Ili cem d ajenna,

Necc ad daym d dwey
Ad ceqdey tilelli,

Di tmurt nney ad tt arrey.
10-1997

TAMEDDIT INU TEZGAR

Tameddit inu tezgar
War d as ufiy ameggar,
War d as djehmey zeg umezwar
War uciy aked wesqar,
Asgar n iyezran
Ahahur nsen iweddar,
Jarsen daysen waman
Dewlen am tsudar,
War zriy asinu

D uyur umi isyumbar,
Isbarcen ajenna
Ihewweq d i idurar.

Tameddit inu tezgar
Tunned ayi am ufiyar,
Ttzemma zzayi idammen
Ttetted tizemmar.
Arrimet inu tefder

Xafs adfel am ikentar,
Iwda d xafs d afaric

Ifry d xafs d icarcar.

Tameddit inu tezgar
Azir yugi ad iggar,
Araji inu iwsar
Amnus inu imyar,

Ul inu iccur

Timessi days tekkar.
12-1997

IZZENZ TUDART NNES

Iswed yar ujemmad in
Tyil as dinni tayri,
Tyil as tudart icnan
Nettat dinni i ttili.

Indar asyar zeg ufus
Iffarfar am wejdid,
lyarew d lehnud nnes
Itewwej aked webrid.

Iksi deg udar nnes
Ad izwa yar ujemmad in,
Ad ittef tayarrabut
Itwaggen s tfelwin.

Tayarrabut n layas
Itwattfen s imewwas,
Imewwas n unuri
Imuden s imunas.

Izzenz tudart nnes
Isya zzays laxart,
Inti ussan nnes

ljja immas tettru,

Deg wazzary tesyuyyu,
Teqqgar as: - Memmi yuyur
Ittu hellararu!

Ksin t tiyyay! myarent
Xef tyarrabut iweddaren,
Zzuyaren t isemmiden
Yar tayyut n imdlawen.

Immendar xef yejdi
Deg ujemmad in innuri,
Idwa buhber nnes

Arrimet tefruri.
01-1998

! Lemwaj

TANJA

Usiy d yarm a Tanjal
Syiri inu d azirar
Dewley daym seukkuzey,
Xef teyyarct am uwessar
Arezfey d yarm s tsila,
Uyurey daym s lehfa
Iwdey d yarm sfarniney,
Ssurfey daym s umetta.

Udfey d cem s ueeffar

Am uyis ittirar,

Nderfey deg izuttan nnem
Mxumbrey zeg ufus ar udar...
Tessudmed ayi s wancucen
Am usudem n ufiyar,
Tesnumed ayi asgar

Xef uxeyyeq nnem imeyyar,
Xef wazri nnem iwessar.

Xef tudart inu ittheggar.

Teslemded ayi anuffar

Zi nnewwac nnem imeyyer,
Zi telyey nnem isweddar
Deg wudem nnem ixezzar.
Tessecned ayi axeyyeq,
Zeg wul nnem iteyyar.

Yar yimal inu itrakkvar.

Deg waduf inu iteddar.
01-1998

INNI ITWAFESYEN

Ru akidi a asinu!

Xef yinni itwafesyen
Am wefsay n wedfel,
Xef idurar issummaren
Nsessen! d am waman,
Aked tsellyiwin d iyezran
Yelyen sadu icalen,

Di tmurt iffuden
Dewlen d tizayarin?,
Am tmenna d yiwalen
Uzyen asen izewran,

S tzawa d icemmuden.

Ru akidi a asinu!

Ru akidi imettawen

Ad ten zzaysen sesswey,
Atay ad leghen

Ad yemyen d iyemmuyen,
Di tagant n izeryawen

Ad sfufyen s nnewwac,
Imlel am ideflawen

Ad xafsen teyyar tafuct,

S wudem isfarninen

! Hwan d
2 Asget n tzayart: limart

Ad tazzel xef tayyut,
Izedyen deg wulawen
Ad nnurezment tittawin,
N yedbaren d yejdiden
Ad tedwel tudart,

D tayri yar wulawen.
01-1999

IMNAYEN!

Deg wammas n yexxamen
Lulen d yemnayen,
Dduqgzen izidanen
Sennej i iyrimen,
Nceqden yeysan

Deg yegran izegzawen.
Sliwelwent temyarin
Deg wezqaq d yebriden,
Witint deg wallunen
Ssentant deg wuraren,
Iwyent id izlan

Icnan xef yemnayen,

| tent ya ihdan imal

Zeg yelfan d wamziwen.

Ad myaren d inezbayen?
Dusen® am wayraden,
Ad syuyyen di tagant
Ad arjijen ibayusen,

Ad rewlen yelfan

Ad ffarfaren isiwanen,
Ad kken imnayen

Ynni innayen xef iysan
Z Imjahden
3 Jehden

Xef yeysan temhizwaren,
Ad ksin bandu n tlelli
Itfafaren s isesmmiden,
Ad t ssilyen yar ujenna
Am yetri ireqgen,

War t tiwden ifassen

N midden war issinen,
Ayref! n yemnayen,

Id ijjin imezruyen.
01-1999

L Aydud

ARHAJ

S uyembub n laxart
Itwamsen s tmedji,
Isyumbar s tallest
llsa ilem n weydi.

Immulley am ukecca
Zi arrimet immutti,
Yuli d zeg imedlan
Issunsuy am yensi.
Igga afriwen idwa
Yar ujenna yuli,

Iharc yar imezday

D tagant d umessuci.
Yars d am lburqi
Idduqgez ifruri,
Imsebda ccyad nnes
Xef twwura d lekwazi.
D arhaj war kids ucin
Imezday i issnuri,
Imezday n Arif
Itwaredjen s umenyi.
Ihrec wenni imyaren
Immut wi illan d asimi,
Twaliy tafsut tuzey
Tekkar days tmessi.

Israwent tseklutin

Deg yiyar d tizgi?,
Tedwel tudart tezhem

Di tmurt war tessyemmi.
Maca semmars tracca
Ma teffar imendi,

Tidet waxxa teffar

Tiwecca ad tessendi.
03-1999

! Tagant

AZRI N TITTAWIN NNEM

Teedu tmeddit inu

Necc xafm arezzuy,

Jar tefray n yeswingimen inu
Xsey ad ssiwley,

Aked ueserbub n wazri nnem
Ssiwley, ssiwley, ssiwley...
Maca, awal war yari yuzi.

Wciy awal ad msagarey
Aked wazri n tittawin nnem,
D llya icnan zeg wawal nnem.
Tawlaft! nnem d ttya n tziri
Isrufan i wudem inu,
Aswad nnem d assam
Icehden di tmuyli inu,

Awal nnem d tamment
Izzuyt umezzuy inu,
Amsafad akidm d laxart
Ibbyen? iman inu.

Xsey marra min texsed,
Zehmey marra min tzehmed,

! Tteswart
2 |gessen

Aggam dewley d init

Zeg yiniten n wazri nnem.
Yarm ad tedwed

Zi tazyudi n tirja inu!
Qqim akidi am yesfed
Huma ad aymey iman inu,
Zi tala n lebhut nnem

Mli necc d ayarrabu,

Ili zedyey deg waman nnem
Ad smuney marra tayri,
Am tfust n newwac

D tarezzift yar wul nnem,
Waxxa mala laxart

Tettef amsagar akidm!

1 Couleur

